
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
আমিনা

আবেদন করেন যে, সমসের, সর্দ্দার প্রভৃতি যেরূপ দুর্দ্দান্ত, তাহাতে তাহাদিগকে রাজ্য হইতে বহিস্কৃত করিয়া দেওয়া সহজসাধ্য নহে। নবাব আদেশ দিলে তিন সহস্র সৈন্যসহ তাহাদিগকে বেহারের সৈন্যদলে অন্তর্নিবিষ্ট করা যায়। কিন্তু আজিমাবাদের রাজকোষ হইতে এত অতিরিক্ত লােকের ব্যয়ভার বহন করা সুকঠিন; অতএব বাঙ্গালা হইতে এই টাকার সাহায্য করা হউক। নবাব প্রথমতঃ এই প্রস্তাবে বিস্ময়াপন্ন হইয়া উঠেন, পরে অনেক বিবেচনার পর পাছে জৈনুদ্দীন দুঃখিত হ’ন এবং দেশের বর্ত্তমান অবস্থায় পুনরায় যদি কোনরূপ বিদ্রোহের সূচনা হয়, এই ভয়ে তাঁহার প্রস্তাব অনুমােদন করেন। জৈনুদ্দীন আফগান সামন্তদিগের নিকট এই প্রস্তাব উত্থাপিত করিয়া পাঠাইলে, তাহারা সানন্দে তাহাতে স্বীকৃত হইল। এইরূপে উভয় পক্ষের কথাবার্ত্তা স্থিরীকৃত হইলে, আফগানগণ গঙ্গার পরপারে পাটনার সম্মুখে আসিয়া জানাইলেন যে, তাঁহারা আবদুল করীম প্রভৃতির আকস্মিক হত্যার কথা স্মরণ করিয়া নবাব দরবারে আসিতে ভীত হইয়াছেন। জৈনুদ্দীন এই সংবাদ পাইবামাত্র পাত্র-মিত্রসহ আফগানদিগের বিশ্বস্ততা প্রতিপাদন ও তাহাদিগকে আপ্যায়িত করিবার মানসে তাহাদিগের নিকট উপস্থিত হইলেন। পরে আফগানগণের সহিত সমস্ত কথা স্থির হইয়া গেলে, নির্দ্ধারিত দিবসে আফগানেরা পাটনায় আসিয়া পৌছিলেন। দরবারের পূর্ব্বদিবসে সমসের ও সর্দ্দার খাঁ পাটনার প্রাসাদে উপস্থিত হইয়া জৈনুদ্দীনের সহিত সাক্ষাৎ করিয়া গেলেন। পরদিন দরবার। জৈনুদ্দীন দরবারগৃহে উপবিষ্ট হইয়া আফগানদিগের প্রতীক্ষা করিতে লাগিলেন। এই সময়ে জৈনুদ্দীন তাহাদিগের প্রতি অনুগ্রহ প্রদর্শনের জন্য যেমন স্বহস্তে তাম্বুল বিতরণ করিতে যাইবেন, এমন সময়ে একজন আফগান তাঁহাকে ছুরিকাঘাত করিল।

